
Mikudagur 8. mai 2019 ·  Nr. 52MIKUDAGSBLAÐIÐ

Oddagrein

Dagsins redaktørur: Eirikur Lindenskov

So hendi tað, sum tey í Danmark 
hava bíðað eftir í vikuvís. Lars 
Løkke Rasmussen hevur skrivað 
út val – og valið verður sjálvan 
grundlógardag dana, dagurin, tá 
tey í Danmark minnast fólkaræðið, 
sum kom við grundlógini frá 1849.

Viðmerkjarar og veljarakanning­
ar í Danmark eru á einum máli um, 
at andstøðan fer at vinna valið. Tá 
tað er sagt, so er tað ikki eins vist, 
at Mette Frederiksen úr Javnað­
arflokkinum fær lyklarnar til for­
sætismálaráðið, tí samanhaldið er 
ikki so gott á reyða veingi, sum tað 
hevur verið.

Flokkurin Alternativið hevur 
boðað frá, at tey fara at peika á sín 
egna formann sum forsætisráð­

harra, og at tey ikki vilja vera partur 
av spælinum, har tað nærmast 
blívur eitt forsetaval ímillum Lars 
Løkke Rasmsussen og Mette Fred­
eriksen. Eisini tey Radikalu vilja 
hava Javnaðarflokkin at skifta kós, 
um tey skulu stuðla eini reyðari 
stjórn í Danmark.

Hvussu leikur fer, síggja vit, tá 
grundlógardagurin er farin aftur­
um. 

Í Føroyum skulu vit eisini velja 
til Fólkatingið, sum verður eitt 
stríðsval ímillum fýra flokkar. Fólk­
aflokkin, Sambandsflokkin, Javn­
aðarflokkin og Tjóðveldi. 

Við fullari vissu kunnu vit longu 
nú staðfesta, at smáu flokkarnir 
ongan møguleika hava á einum 

fólkatingsvali. Men teir verða 
noyddir at vera við fyri ikki venja 
veljarar sínar við at velja aðrar 
flokkar. Kanska teir kunnu taka 
tað sum eina stóra veljarakanning, 
sum tað kortini ikki er, tí fólk velja 
taktiskt, eisini veljarar hjá smáu 
flokkunum.

Tað er vónleyst at spáa um, hvør 
av teimum fýra flokkunum fer við 
sigrinum. Tjóðveldi og Javnaðar­
flokkurin vunnu seinast og hava 
tí tann fyrimunin. Báðir hava tveir 
sterkar kandidatar í part, sum er 
sera hent, tá fáa atkvøður skilja 
partarnar. Sambandsflokkurin 
hevur Edmund Joensen, sum hevur 
lagt politisku lívsleiðina afturum, 
men roynir at hjálpa flokkinum, 

áðrenn hann sleppur politikkinum 
heilt. 

Fólkaflokkurin hevur borgar­
stjóran í Havn sum sítt boð, hóast 
hon ikki fer at taka við sessinum, tí 
hon kann ikki røkja fleiri politiskar 

sessir. Hitt boðið er so Jacob Vest­
ergaard.

Tað løgna við einum fólkatings­
vali í Føroyum er, at bara flokkar, 
sum eru umboðaðir á tingi, kunnu 
stilla upp. Tað er ikki sørt órættvíst 
ímóti nýggjum flokkum, um onkur 
skuldi ætlað sær tað, eitt nú Kann­
abisflokkurin. Men tað kann hann 
altso ikki. Einasti møguleiki at stilla 
upp uttan fyri teir sjey flokkarnar 
á tingi er at stilla upp uttanflokka, 
sum Zakarias Wang gjørdi seinast.

Valið er ein styrkiroynd mill­
um fýra flokkar um tveir sessir

Fólkatingsvalið 
verður eitt tað 
longsta valstríðið 
í Danmark í mong 
harrans ár

Forsætisráðharrin skrivaði í 
gjár út fólkatingsval at vera 
grundlógardagin 5. juni. Tað 
var óvæntað, heldur viðmerkj­
ari.

Tað vóru tó tey fæstu, ið 
høvdu roknað við hesum val­
degnum.

– Tað er eydnast Løkke at 
raka einasta dagin, sum eingin 
hevði gitt, sigur Hans Engell, 
politiskur viðmerkjari.

Kortini heldur hann, at 
dagurin er eitt gott val.

– Vit fáa avgreitt ES-valið, 
og so fara vit til fólkatings­
valið.

– Tað er nógvur symbo­
likkur í at velja sjálvandi 
grundlógardagin, sum er dag­
ur fólkaræðisins. Løkke vil 
fegin halda fast um, at hann 
er maðurin við róðrið, sigur 
Hans Engell. Valstríðið verður 
sambært Hans Engell eitt av 
teimum longstu, ið nakrantíð 
hava verið.

– Vit skulu nógv ár aftur 
í tíðina fyri at finna eitt val­
stríð, sum hevur verið líka 
leingi, sum hetta fer at vera, 
sigur hann.

Tað kann vera ein fyri­
munur hjá Lras Løkke, heldur 
hann.

– Løkke satsar upp á at 
kunna slíta Mette Frederiksen 
niður við at pilka uppskotið 
hjá Javnaðarflokkinum, um at 
fólk skulu fyrr upp á pensjón, 
sundur, sigur Hans Engell.

Tó skýtur Lars Løkke val­
stríðið í gongd sum ein greiður 
tapari, sigur viðmerkjarin.

– Tann reyði meirilutin er 
massivur, og hann skal gera 
undur í valstríðnu,. Alt bend­
ir á stjórnarskifti, sigur hann.

Politiski viðmerkjarin, Jarl 
Cordua, sum hevur eina for­

tíð í Vinstraflokkinum, held­
ur, at Lars Løkke hevur eina 
ómøguliga avbjóðing.

– Hann er aftanfyri við 10 
prosentum í kanningunum, og 
tað er ógjørligt at vinna valið.

– Plan B hjá Løkke má vera, 
at tey í Venstre fáa eitt gott 
val, so hann kann lata flokkin 
víðari í framdongd, siur Jarl 
Cordua.

Hans Engell heldur, at 
tað er ikki heilt ógjørligt hjá 
Løkke.

– Royndirnar vísa, at tað 
ber til at flyta veljarar í val­
stríðnum. Spurningurin er, 
um hann kann bróta ígjøg­
num veljarakanningarnar, 
sigur Hans Engell.

/ritzau/

Av longstu valstríðum 
í Danmark í mong ár

Thomas Borgen, 
fyrrverandi stjóri 
í Danska Bank, er 
ákærdur í gøluni 
um hvítting

Bakmannspolitiið hevur 
rannsakað heimið hjá fyrr­
verndi stjóranum í Danske 
Bank, Thomas Borgen. Tað 
váttar advokatur hansara.

Fyrrverandi toppstjórin í 
Danske Bank, Thomas Borg­
en, er skuldsettur av løgregl­
uni í málinum um hvítting í 
estisku deild bankans, skriv­

aði Børsen í gjár.
Tað var í sambandi við 

rannsóknina í privata heimi 
hansara 12. mars, at Bak­
manspolitiið gjørdi av at reisa 
ákæru.

Upplýsingarnar verða 
váttaðar av advokatinum hjá 
Thomas Borgen, Peter Schra­
dieck.

Frammanund er kunnugt, 
at Bakmanspolitiið eisin hev­
ur ákært Danske Bank. Tað 
var í november í fjør. Um­
framt Thomas Borgen skulu 
eisini »minst tveir fyrrverandi 
stjórar« ákærast, skrivar Bør­
sen.

                                   /ritzau/

